Gəlirlərin yenidən bölgüsü
Gəlir anlayışının mahiyyətini, gəlirlərin mənbələrini aşkar etməzdən əvvəl, bölgü münasibətlərinin məzmunu haqqında qısa da olsa şərh verilməsi tələb olunur.  Hər bir cəmiyyətdə və hər bir ölkədə istehsal olunmuş ümumi milli məhsul bölünür. Onun hər bir hissəsi ictimai tələbatların, digər hissəsi isə cəmiyyət üzvlərinin şəxsi istehlaklarının ödənilməsi üçün istifadə olunur. 
Gəlirlərin funksional bölgüsü nəticəsində ilkin gəlirlər -əmək haqqı, faiz, renta və mənfəət formalaşır. İkinci halda isə söhbət fərdi(şəxsi) bölgüdən gedir, bu zaman ayrı ayrı şəxslər, ailələr, ev təsərrüfatları arasında gəlirlərin səviyyəsinə uyğun bölgü nəzərdə tutulur. Beləliklə bölgü cəmiyyətin bu və ya digər üzvünə və istehsal amilinə düşən məhsulun həcmini və payını müəyyən edir. 
   Gəlirlərin yenidən bölgüsünü və ilkin bölgüsünü bir birindən fərqləndirirlər. Gəlirlərin ilkin bölgüsü nəticəsində maddi istehsalın iştirakçılarının hər birinin istehsal olunmuş milli gəlirdə payı müəyyən edilir.Gəlirlərin yenidən bölgüsündə milli gəlirin bilavasitə istehsalı ilə məşğul olmayan cəmiyyətin digər üzvləri iştirak edirlər. Cəmiyyətin bir sıra sosial qrupları -müəllimlər, həkimlər, elm və incəsənət xadimləri, dövlət məmurları məhz bu bölgü nəticəsində müəyyən gəlirlərə malik olurlar. Bölgü iqtisadi və sosial funksiyaları yerinə yetirir. Bölgünün iqtisadi funksiyası tələbatlar, maraqlar, həvəsləndirmə sistemi vasitəsilə milli iqtisadiyyata təsirində özünü göstərir. Bölgünün sosial funksiyası isə sosial tələbatların ödənilməsini və inkişafını təmin edir. Milli iqtisadiyyatın inkişafında bölgünün mühüm əhəmiyyəti vardır. 
     İqtisadi ədəbiyyatda gəlir anlayışı iki mənada nəzərdən keçilir. Birinci mənada, gəlirə istehsal olunmuş məhsulun dəyərinin onun istehsalın asərf olunan xərclərdən artıq olan hissəsi kimi baxılır. İkinci mənada isə gəlir istehsal olunmuş məhsulda bazar iqtisadiyyatının hər bir subyektinin payının müəyyən olunması kimi nəzərdən keçirilir. Bu bölmədə gəlir anlayışına ikinci mənada baxılacaqdır. 
     Gəlirlərin formalaşmasının bazar sistemi, inzibati amirlik sistemində formalaşan gəlirlərdən əsaslı dərəcədə fərqlənir. İnzibati amirlik sistemində hər bir vətəndaşın əmək sərfinə uyğun gəlməyən hər hansı bir gəlir yol verilməz hesab olunurdu. Bazar iqtisadiyyatında əmtəələr, xidmətlər, kapitallar və iş qüvvələri bazarlarında azad rəqabət nəticəsində əldə olunan hər bir gəlir normal və məqbul sayılır. Gəlirlərin bölgüsünün bazar mexanizmi cəmiyyət üzvlərinə nə bərabər gəlirlər, nə də eyni rifah halı zəmanəti vermir. Gəlirlərin formalaşmasının bazar mexanizmi öz özlüyündə sosial ədalət prinsipi ilə az əlaqədardır.
Göstərdiyimiz kimi, gəlirlərin formalaşmasının bazar mexanizmigəlirlərin bölgüsündə bərabərsizliyə gətirib çıxarır. Bununla belə XX əsrin sonunda bazar iqtisadiyyatının sənayecə inkişaf etmiş ölkələrində hər bir insan, iqtisadi fəaliyyətin formasından və nəticələrindən asılı olmayaraq onun layiqli yaşayışını təmin edən  minimum rifah halının olması hüququna malikdir. Bu məqsədlə dövlət əhalinin müəyyən hissəsinin normal həyat tərzinin təmin edilməsi üçün aktiv sosial tədbirlər həyata keçirir. Dövlət gəlirlərin yenidən bölgüsündə fəal iştirak etməkləmbir biri ilə əlaqədar olan iki məsələni həll edir. Bir tərəfdə o, gəlirlərdə olan bərabərsizliyi zəiflətməyə çalışır, digər tərəfdən isə bu bərabərsizliyi aradan qaldıra bilmir və onun tam aradan qaldırılmasına da çalışmamalıdır. 
     Müasir şəraitdə inkişaf etmiş ölkələrdə dövlətin gəlirlərin yenidən bölgüsündə fəal iştirakı böyük əhəmiyyət kəsb edir. Belə ki, müharibədən sonrakı illərdə ABŞ -da transfert ödəmələrin( işsizliyə görə müavinətlər, sosial təminat ödəmələri, dövlət təqaüdləri və s.) federal büdcənin xərclərində payı 60 faiz və ÜMM -də 15 faiz təşkil etmişdir. 
	Dövlətin gəlirləri yenidən bölüşdürmək siyasəti bir tərəfdən, vergi qoyuluşlarından istifadə edilməsini, digər tərəfdən isə transfertlər sistemini nəzərdə tutur. Qeyd etmək lazımdır ki, yenidən bölgü həm məqsədyönlü şəkildə, həm də bilməyərəkdən həyata keçirilə bilər. Məqsədyönlü yenidən bölgü mütərəqqi gəlir vergisini, kapitallara vergi qoyuluşunu və aztəminatlı fərdlərə yardımların ödənilməsini nəzərdə tutur. Bilixtiyar yenidən bölgü isə büdcə gəlirlərini artırmaq məqsədilə aksiz vergilər kimi vergilər tətbiq edilməsi nəticəsində meydana gəlir. Müxtəlif səviyyəli gəlirlərə malik fərdlər bir qayda olaraq pulsuz təhsil yaxud səhiyyə xidmətləri kimi ictimai nemətlərdən istifadə etməklə daha çox faydalılıq əldə edirlər
Yenidən bölgü sahəsində sosial sığorta xüsusi yer tutur. İctimai sığorta fondlarından fərdlər tərəfindən alınan ödəmələr onlar tərəfindən əvvəllər bu fondlara edilmiş üzvlük haqları hesabına həyata keçirilir. Bununla da eyni bir fərd üçün gəlirin vaxtaşırı yenidən bölgüsü baş verir.
Transfert ödəmələr dedikdə, dövlət büdcəsindən əhaliyə, ehtiyacı olan vətəndaşlara vəsaitlərin yenidən bölüşdürülməsi qaydasında həyata keçirilən pul ödəmələri nəzərdə tutulur. Bundan savayı, transferlərə məsələn, məktəblərdə uşaqlara verilən pulsuz səhər yeməkləri, ərzaq talonları, pulsuz kommunal xidmətlər (yaxud onların ödənilməsindəki güzəştlər) və s. kimi natural ödəmələr də daxildir.Bir qayda olaraq transfertlər sisteminin məqsədi ehtiyacı olan fərdlərin gəlirini sosial cəhətdən məqbul səviyyədə saxlamaqdır. Belə proqramların çatışmazlıqlarından biri ondan ibarətdir ki, bəzən fərddə hətta vəziyyətini yaxşılaşdırmaq imkanı yaransa belə “ehtiyacı olan” fərd kimi qalmağa stimul yaranır.Həm pul ödəmələrinin, həm də natural ödəmələrin bəzi nöqsanları vardır. Fərdin gəliri artdıqca ödəmələr azaldığına görə əməyə olan maraq da azalır. Natural ödəmələrdə isə dövlət tərəfindən maliyyələşməyən əmtəə və xidmətləri ictimai fondlardan ödənilən məhsul və xidmətlərlə əvəz edilməsinin stimullaşdırılması baş verir.Yardım proqramlarında pul formasında yardımın üstünlükləri vardır. Bu forma fərdə öz gəlirini bölüşdürmək və öz ehtiyaclarını daha dolğun ödəmək imkanını verir. Yardım natural formada ödənildikdə isə fərdə proqramı işləyib hazırlayanların nəzərdə tutduqları əmtəələri “zorla” verilmiş olur.

